
	“Улсын хэвлэлийн газар” Улаанбаатар хотноо 1958 онд эрхлэн хэвлүүлсэн  номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МАНГИС

	 

	Надад ёстой л нэг амьд мангис байдаг болоосой гэж би их хүсдэг байсан.

	Тэгээд би хэзээ л манай онгоц сингаль оронд  очно. Тэгэхэд нь өөрийнхөө бүх мөнгийг өгөөд л ямар ч үнэтэйг нь асуулгүйгээр худалдан авна гэж бодож байлаа.

	Тэгтэл ч манай онгоц Сингаль оронд хүрлээ. Би тэр амьтныг яаравчлан олно гэж эрэг дээр гүйн гарах гэтэл манай онгоцон дээр нэг хар арьстан хүн (тэндхийн хүмүүс бүгд хар арьстан байсан), гараад ирэхэд манай нөхөд түүнийг тойрч чихцэлдэн инээлдэж, шуугилдан эхэллээ. Тэгтэл хэн нэгэн хүн «Мангис» гэж хашхирлаа. Би ухасхийн тэднийг түлхлэн гүйж харсан чинь хар арьстны гарт жижиг саарал амьтан бүхий тор байв. Хэн нэгэн хүн урьтаж авчих вий гэж би айгаад шууд, ямар үнэтэй юм бэ? гэж тэр хүний өөдөөс хашхирчихлаа.

Автоматаар үүсгэсэн тайлбар]

	 

	Намайг тэгж хашхирахад тэр хүн эхлээд айлаа. Дараа нь ойлгоод гурван хуруугаа гозойлгож тороо миний гарт атгуулчихдаг байна шүү. Энэ нь нэг биш харин хоёр мангис тортойгоо бүгд 3 төгрөгийн үнэтэй юм санжээ.

	Би дөнгөж өртгийг нь төлөөд л амсхийсэн чинь баярласандаа бүр багтарчээ.Тэгж их баярласнаас болж энэ мангисыг юугаар хооллодог, зэрлэг, тэжээмэл алин болохыг асуухаа бүр мартчихжээ. Тэгвэл тэд хаздаг байвал яана? Сандарсандаа би өнөө тас хар хүний хойноос гүйгээд олсонгүй, тэр маань аль хэдийн ор мөргүй алга болжээ. Тэгээд би өөрөө, мангис хаздаг юм уу, үгүй юм уу? гэж мэдэх гэж шийдээд торны завсраар хуруугаа хийлээ. Хуруугаа би хийж ч амжаагүй байтал маань, хэдийн үмхээд авдаг байна шүү. Хөөрхөн жижигхэн, зуурамтгай хумстай, бяцхан хөлөөрөө өндгийг маань тэврээд бувар бувар зажилж байлаа. Тэгэвч миний хурууг ер өвтгөхгүй зориуд тэгж тоглосон юм байжээ. Харин нөгөө нь торны мухарт шигдчихээд, тас хар, гялалзсан нүдээр хялайн харж байлаа.

	Тоглоод зөөлхөн хазаж байсан энэ амьтныг би гар дээрээ авч эрхлүүлэх юм сан гэж бодлоо. Би торыг дөнгөж онгойлгохтой зэрэг мангис годхийгээд л одлоо. Тэр шалан дээгүүр гүйхдээ энэ тэрийг үнэртэн кррык! кррык! гэж хон хэрээ шиг дуугарав.

	Би түүнийг барьж авах гэж тонгойн гараа сунгатал мангис миний гарын хажуугаар жирсхийн ханцуй руу гүйгээд орчихлоо. Намайг гараа өргөхөд, мангис хэдийнээ өвөрт минь орсон байлаа. Тэр өврөөс цухуйж хөгжилтэй янзтай хуцаад дахин нуугдчихлаа. Тэгээд суга дотуур гүйж нөгөө гарын ханцуйгаар гадагш гарч одов.

Автоматаар үүсгэсэн тайлбар]

	 

	Би түүнийг зөвхөн л гар дээрээ авч илэх гэж бодсон.

	Гэтэл тэр мангис дөрвөн хөл дээрээ гэв гэнэт дээш үсрэхэд пүрштэй юм шиг байлаа. Би сочсондоо яг л буудуулсан юм шиг гараа татвагасхийлгэж билээ. Харин мангис баясгалантай нүдээр намайг ширтэж дахиад кррык! гэлээ. Харин тэр өөрөө өвдөг дээр минь авиран гарч ирээд ид шидээ үзүүлдэг байгаа. Тэр нэг эвхрээд л, нэг сунаад л, эсвэл сүүлээ гогцоолж, хоншоороо хойд хөлийнхөө хооронд хийгээд, аяглаж байв. Тэр ингэж надтай өхөөрдөлтэй, баясгалантай, хөгжөөнтэй тоглож байтал, өрөөний хаалга цохих чимээ гарч намайг ажилд дуудлаа. Энэ нь Энэтхэгийн ямар ч мод юм дээ, асар том, арван таван гуалин, онгоцонд ачих хэрэгтэй байлаа. Тэр моднууд холтостойгоо, хугархай мөчиртэй, хонгил хөндий, бүдүүн, яг л ойгоос дөнгөж сая авчирсан шиг байлаа.

	Тэгэхдээ түүний улаан, ягаан, хар хосолсон, хэчнээн гоё болох нь хөрөөдөгдсөн талаасаа харагдаж байв.

	Бид түүнийг онгоцны талбар дээр багцаар нь хурааж, далайн давалгаанд хөдлөхгүйгээр баглаж татлаа.

	Би ажиллаж байхдаа: «Тэнд миний мангиснууд бий! Ядахдаа би тэдэнд идэх юм юу ч үлдээсэнгүй» гэж бодож байлаа. Би тэндхийн ачигч хар арьстан хүнээс мангиснуудыг юугаар хооллодог юм бэ, мэдэх хүн ирээгүй биз? гэж асуухад тэд юү ч ойлгохгүй инээмсэглэж байлаа. Тэгээд харин манайхан:

	— За, юу л дайралдана өг. Тэд өөрсдөдөө хэрэгтэйгээ ялгаж танина гэж байв.

	Би тогоочоос мах гуйж аваад, гадил жимс худалдан авч талх, сүү авчирлаа. Эд бүгдийгээ өрөөнийхөө дунд нь тавиад, торыг нь онгойлгож өөрөө орон дээрээ хэвтээд харж байлаа. Зэрлэг мангис, тэжээврийн хамт торон дотроос үсрэн гарч мах руу ухасхийлээ. Тэд ахирч, түрхэрсээр махыг тасчин сүүгээ долоочихлоо. Дараа нь тэжээмэл нь гадилыг булан руу чирч аваачихад, зэрлэг нь год харайн идэж хэдийнээ түүнтэй зэрэгцсэн байлаа.

	Би яахыг нь үзэх гэж орноосоо дэвхрэн буутал, хэдийн хожимджээ.

	Тэд, хошуугаа долоон байхад гадилаас зөвхөн арьс хальс нь бөс даавуу мэт хөглөрөн үлджээ.

	Өглөө болоход бид хэдийнээ далайд явж байлаа.

	Би өөрийнхөө өрөө дүүрэн гадил жимс дүүжилсэн билээ. Тэр гадилын хэлхээ таазнаас олсонд санжганан байв. Үүнийг мангисанд зориулсан юм. Би тэднийг удаан тэжээхийн тул бага багаар өгөх болно.

	Би тэжээмэл мангисаа суллан тавьж өөрөө нүдээ дутуу аниад хөдлөлгүй хэвтэж байхад, тэр над дээгүүр гүйж байлаа. Намайг харж байхад мангис номын тавиур дээр харайгаад, онгоцны дугуй цонхны хүрээ өөд авирлаа.

	Онгоц халбилзсанаас цонхны салхивч хялбархан савагдав. Мангис цонхны хүрээнээс зуурч, бөх суугаад, тэр дээрээс намайг харж байв. Би нуугдаж ажвал, мангис хана руу жийж салхивчны хүрээг хэлтийлгээд, гадил жимстэй зэрэгцэн ирмэгц, гэнэт огло үсрэн жимснээс урд хөлөөрөө зууран авлаа. Мангис түр зуур тааз дор дүүжлэгдлээ. Гэтэл гадил  тасарч, мангис, шалан дээр шалхийтэл ойчив. Үгүй ээ! Шал хийсэн тэр нь гадил байлаа. Мангис дөрвөн хөл дээрээ үсрэн буулаа. Би харах гэж завдтал мангис хэдийн гадилтайгаа орон доогуур ноцолдож байв. Минутын дараа хоншоороо будчихаад гарч ирээд, сэтгэл ханасан янзтай хуцаж байлаа. Ээ хө! Гадил жимсээ бүр өрөөний тэн голд дүүжлэх хэрэг боллоо. Мангис алчуур өөд юугаар дамжиж, гадилд яаж хүрэхийг мэдсэн тул ингэхээс өөр аргагүй.

	Түүний хөл нь гар шиг зуурамтгай, чийрэг, шаламгай учраас яг л сармагчин шиг мацаж байлаа. Тэр надаас ер айдаггүй байв. Би түүнийг онгоцны талбар дээр зугаалуулах гэж гаргаж тавилаа. Тэр юм бүгдийг үнэртэж онгоцны талбар дээгүүр гүйж байх нь төрөлхийн эндхийн эзэн шиг аашилж байлаа.

	Тэгтэл манай онгоц хэв хэзээний өөрийн эзэнтэй билээ. Энэ нь онгоцны ахмад биш, харин муур билээ. Энэ нь нэлээд тарган том биетэй, зэсэн хүзүүвч бүхий муур юм. Тэр нь цаг агаар хуурай байхад онгоцны талбар дээгүүр ихэмсэг явдаг байв. Энэ өдөр хуурай байлаа.

	Тэгтэл нар, шураг модны халз дээр ирсэн байв. Муур гал тогооноос гараад л бүх юм хуучин хэвээрээ байна уу? гэсэн маягтай харж байлаа. Тэр, мангисыг хараад эхлээд хурдалснаа дараа нь сэмхэн гэтэж эхэллээ. Тэр, онгоцны тавцан дагуу байсан төмөр хоолой дамжин мяраав. Тэр муурыг үзээгүй юм шиг, яг л тэр төмөр хоолойн дэргэд ямар нэг юм төнхөж байв. Харин муур, түүний дээр юү юугүй хүрч ирэв. Түүнд зөвхөн л савраа сунгаад нуруунаас нь базаж авах л үлдээд байв.

	Тэр аль болохоор тохиромжтой агшныг хүлээж суулаа.

	Би юу болохыг нь тааварлаж мэдлээ. Мангис харин санаандгүй шал үнэртэн сууж, муур байгааг мэдэхгүй байв. Би тэсэж чадсангүй ухасхийн очих завсар уул хэрэг дуусвар болсон билээ. Муур хөлөө сунгах тэрхэн зуур, мангис толгойгоо хойд хөлийнхөө завсраар хийж муухай архиран, арзасхийхэд түүний асар том, сагсгар сүүл чанх дээшээ гозойж ирсэн нь дэнлүүний шил цэвэрлэдэг хялгасан туужуу шиг харагдлаа. Нүд ирмэхийн зуур мангис урьд өмнө ер үзэгдэж харагдаагүй гайхал муухай амьтан болчхож билээ. Харин муур улайдсан төмөрт хүрсэн юм шиг гэдрэгээ ухасхийлээ. Муур шууд эргээд л, сүүлээ мод шиг годойлгон, эргэж харсан ч үгүй тонилж өгөв.

Автоматаар үүсгэсэн тайлбар]

	 

	Мангис ямар ч ажиг сэжиггүй, онгоцны талбар дээгүүр юм шиншилж одов. Түүнээс хойш өнөө эрхэмсэг муур авгайг онгоцны талбар дээр олж үзсэн хүн цөөн байв. Мангис, онгоцны талбар дээр л байвал тэр муур үзэгдэнэ гэдэг ч хол хэвтэнэ. Муурыг «кис! кис!», «Васенька» гэж дуудах буюу тогооч махаар хуурч аргадавч, эрж олоход хэцүү болжээ. Тэгвэл мангиснууд гал тогоогоор эргэлдэж, тогоочоос мах нэхэх боллоо. Хөөрхий Васька тогоочийн өрөөнд зөвхөн л шөнө ирдэг ба тогооч түүнийг махаар сайн тэжээдэг болжээ. Мангиснууд шөнийн цагт торондоо орсон хойно сая л Васькагийн сэтгэл амардаг байв.

	Гэтэл нэг шөнө би, онгоцны талбарт хашхиралдсанаас болж сэрчихлээ. Хүмүүс айсан сандарсандаа хашхиралдаж байлаа. Би хурдан шиг хувцаслаад гүйж гарлаа. Галч Федор дөнгөж харуулаас бууж яваад овоолсон модноос могой гараад, буцаад орчихлоо гэж хашхирсан байв

	— Ямар том могой гэж санана!

	Бараг л хоёр сажин урт гарын чинээ бүдүүн гэнэ. Түүгээр ч барахгүй өөр лүү нь тэмүүлсэн гэнэ. Хэн ч Федорын үгэнд итгэсэнгүй боловч бүгд л энэтхэг модны зүг сэжигтэй харж байв. Гэвч үнэхээр могой байвал яах вэ?

	— Тэгээд, гар шиг бүдүүн биш боловч хортой могой байвал яана?

	— Үүгээр яваад шөнө үзээрэй л дээ! гэхэд

	— Тэр чинь дулаанд их дуртай тул хүний өвөрт орох дуртайг яана, гэж хэн нэгэн хүн бас хэллээ. Хэн ч хариу дуугарсангүй. Гэтэл тэд бүгд над руу хандаж:

	— Аль вэ тэр, өнөө араатнуудаа аваад ир! Тэд чинь л... 

	Би зэрлэг мангисаа шөнө алга болчих вий гэж айж байлаа. Гэтэл яах ийхийн завгүй манайхны нэг нь хэдийнээ гүйж очоод миний өрөөнөөс мангиснуудыг минь тортой нь аваад ирсэн байлаа. Тэгээд би овоолсон модны нэг үзүүр талд, моднуудын хоорондуур пид харлан харагдаж байсан нүхний аман дээр тороо онгойлголоо. Манайхны нэг цахилгаан дэнлүү асаав.

	Гуалингуудын завсраар эхлээд тэжээвэр нь, түүний мөрөөр зэрлэг нь шурхийгээд орж явахыг би харсан билээ. Би тэднийг гуалинд хөл, сүүлээ хавчуулж, даруулчих вий гэж айж байлаа.

	Нэгэнт хоёр мангис тийшээ орчихсоноос хойш ингэж бодох нь хожимджээ.

	— Царил авчир! гэж нэгэн хүн хашхирлаа. Энэ үед Федор сүх барьчихсан зогсож байлаа. 

	Дараа нь бүгдээрээ дуу гарсангүй, юу болохыг нь чагнацгаав. Гэвч юү ч сонсогдсонгүй. Харин манайхнаас нэг хүн:

	— Харцгаа, харцгаа! Сүүл цухуйж байна, гэж гэнэт хашхирав. 

	Федор сүхээ далайж бусад нь хойшоо ухарцгаалаа.

	Би Федорын гараас барьж авав. Федор айснаасаа болоод могойн сүүл биш, харин мангисны сүүлийг арай л тас цавчсангүй. Тэр сүүл нэг цухалзаад л дахин далд ороод л байв. Дараа нь хойд хоёр хөл цухуйж савраараа модноос зуурчхаад ямар нэг юм угзарч байх шиг байв.

	— Харж байна уу, ямар нэг юм чангааж байна. Хэн нэг нь туслаач! Тэд хүч хүрэхгүй байна, гэж хэн нэгэн хүн дуугарахад харин хэн ч тусалсангүй бүгдээрээ ухарцгаалаа. Мөн Федор сүх барьсан хэр нь ухарсан билээ.

	Мангис модноос зуурч, гүрвэлзэн байгаад аяыг нь олж угз татахдаа могойн сүүлийг татаж авчирлаа. Могойн сүүл дээшээ гозосхийхдээ мангиснуудыг өөд нь хаяж, шалан дээр пидхийтэл савсан билээ.

	— Алчихлаа! Алчихлаа! гэж эргэн тойрон хашхиралдав. 

	Гэвч, миний зэрлэг мангис нүд ирмэх зуур хөл дээрээ үсрэн босож байлаа. Тэр могойн сүүлэнд шигджээ. Могой атирч, зэрлэгийг минь дахин цааш нь татсан боловч зэрлэг маань савраараа мод зуурчхаад, могойг улам бүр наашлуулж байв.

	Могой хоёр хуруу шиг л бүдүүн байсан ба сүүлээрээ онгоцны шал руу ташуур мэт гуядаж мань хоёрыг нааш цааш нь савлаж байв.

	Би сүүлийг нь сүхээр тас цавчих гэсэн чинь Федор сүхээ аваад хаашаа ч юм бэ дээ алга болчихсон байлаа. Түүнийг дуудсан чинь хариу дуугарсангүй. Хэзээ л могойн толгой гарч ирэх бол гэж бүгд айцгаан хүлээж байлаа.

	— За, тэр нэг толгой гараад ирлээ. Энэ юү вэ? 

	Энэ могойн толгой биш, харин мангисны толгой байлаа шүү.

	Тэгтэл ч тэжээвэр, онгоцны талбар дээр үсрэн гарч ирээд могойн хажуугаас нь зуурчхав. Могой архирч, сунаж гулалзан мангисаар хэдий шал шилбүүрдэх боловч тэд яг л хануур хорхой шиг шигдчихсэн билээ.

	Гэтэл нэг хүн:

	— Цохь, гээд царилаар могой дундуур цохиод явлаа. 

	Цөм ухасхийж хэн ч юугаар ч хамаагүй нүдэж эхэллээ. Би энэ алалдаан дунд мангисыг минь алчих вий гэж айж сандарсандаа зэрлэгийг сүүлнээс нь татаад авсан чинь, тэр маань тун их ууртай байсан болохоор гарыг минь урчихлаа. Би малгайгаа авч хошууг нь жийрэглэсэн билээ. Тэжээмлийг нь миний найз татаж авсан. Бид, тэднийг торонд нь хийхэд тэд архирч чарлан урж самардан сүйд болж байв.

	Би тэдэнд хэсэг мах өгсөн боловч тэд тоох ч үгүй байлаа. Би өрөөнийхөө гэрлийг унтраагаад, гарынхаа хазуулсан шарханд иод түрхэхээр явлаа. Харин манайхан бас л өнөө могойгоо нүдсээр л байлаа. Дараа нь могойг онгоцны хашлага давуулж шиджээ.

	Энэ цагаас эхлээд л миний мангисанд манайхан тун их хайртай болж хэнд юү л байна тэдэнд өгөх гэж зөөдөг боллоо.

	Тэжээмэл нь хүн бүртэй дахин танилцаж, орой болоход түүнийг дуудахад бэрхтэй болсон нь хэнийхээр ч хамаагүй хэсүүчилж явдаг болсон юм. Тэр онгоцны тоноглол өөд зоригтой авирдаг байв. Нэг үдэш цахилгаан дэн асаачихсан байхад онгоцны шураг өөд татсан аргамжинд мангис авиран гарлаа. Түүний золбоолог болохыг гайхаж манайхан харж зогсоцгоов. Олсон аргамж, онгоцны шураг модонд бэхлэгдсэн газраас цааш гулгамтгай, нүцгэн мод байх бөгөөд түүнд цахилгаан гүйдэл дамжих утас хамгаалсан зэс гуурс хадсан байдаг билээ. Мангис тэр бүхнээр дээшээ авирсаар зэс гуурсны үзүүрт нүцгэрсэн утсанд хүрэх үед хүмүүс магтан шагшиж алга ташиж байлаа. Гэтэл онгоцны цахилгаан техникч:

	— Тэндэх утас нүцгэн шүү! Хүүе! гэж хашхираад цахилгаанаа таслах гэж гүйлээ. 

	Гэвч мангис хэдийнээ цулгуй утсанд хүрчихсэн байв.

	Түүнийг цахилгаан гүйдэл цохиход, тэр өндрөөс доошоо унасан боловч түүнийг шүүрэн авч амжлаа. Гэлээ ч гэсэн тэр маань хөдлөхгүй байв.

	Түүний бие бүлээнээрээ ажээ. Би түүнийг эмчийн өрөөнд бушуухан аваачив. Тэгтэл эмчийн тасалгаа түгжээтэй байлаа. Би ухасхийж өөрийнхөө өрөөнд ирж, дэрэн дээрээ түүнийг аяархан тавиад бас л эмчийг эрэхээр гарч гүйлээ. Миний муу мангисыг тэр аварч юу магад гэж би бодож явлаа. Би бүх л онгоцоор гүйлээ. Тэгсэн чинь хэн нь ч юм бэ эмчид хэлчихсэн байсан тул эмч маань намайг угтан ирлээ. Би яарч сандрахдаа эмчийг гараас нь хөтлөн, чирэх шахан явж өрөөндөө ирлээ.

	— Аль вэ? Тэр чинь хаана байна? гэж эмч асуухад өнөөх маань алга болчихжээ. 

	Дэрэн дээр маань байдаггүй шүү.

	Би орон доогуур харлаа. Тэгээд гараараа тэмтэрч үзлээ.

	Гэтэл мангис маань кррык кррык! гээд орон доороос гүйж гарахдаа ямар ч гэмтэлгүй эрүүл байлаа.

	Түүнийг цахилгаан гүйдэл зөвхөн л мэдээ айлдуулчхаж. 

	— Чамайг миний хойноос гүйж явах завсар мангис чинь сэхэж л дээ, гэж эмч надад хэлж билээ.

	Миний баярласныг яана! Би түүнийг хацартаа нааж илэн таалж байсан билээ. Манайхан манайд орж ирээд бүгдээрээ баярлацгааж мангисыг илбэцгээж, бүр ч илүү хайрлах боллоо.

	Харин сүүлдээ зэрлэг нь ч гэсэн бүр гарт дасаж гэрийн тэжээмэл болсон.

	Тэгээд би мангисаа гэртээ авчирсан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

